
«Հայաստանի Հանրապետության կառավարության 2014 թվականի հուլիսի 3-ի           N 737-Ն որոշման մեջ փոփոխություն կատարելու մասին¦ ՀՀ կառավարության որոշման նախագծի ընդունման

1. Ընթացիկ իրավիճակը, խնդիրներն ու անհրաժեշտությունը. ՀՀ կառավարության 2022 թվականի սեպտեմբերի 29-ի նիստում հավանության է արժանացել «Հայաստանի Հանրապետության 2023 թվականի պետական բյուջեի մասին¦ ՀՀ օրենքի նախագիծը, որով նախատեսվում է պետական պաշտոն և պետական ծառայության պաշտոն զբաղեցնող անձանց բազային աշխատավարձը սահմանել 83200 դրամ, ընդ որում, բազային աշխատավարձի բարձրացումը նախատեսվել է իրականացնել աշխատավաարձի ֆոնդի 10 տոկոս բարձրացման, ինչպես նաև 2019 թվականից պետական մարմիններին հատկացված պարգևատրման ֆոնդերի միջոցների 14 տոկոսը աշխատավարձի ֆոնդ ուղղելու միջոցով: 
Վերը նշված մոդելով 2023թ. հունվարի 1-ից բազային աշխատավարձի բարձրացումը ՀՀ պաշտպանության նախարարության համակարգում (առանձնահատկություններից ելնելով) որոշ խնդիրների կհանգեցնի:
Խնդրի լուծման նպատակով ս.թ. նոյեմբերի 1-ին ֆինանսների նախարարի տեղակալ Վ. Հովհաննիսյանի մոտ պաշտպանության նախարարի տեղակալ Կ. Բրուտյանի, քաղաքացիական ծառայության գրասենյակի (այսուհետ Գրասենյակ) ղեկավար Վ. Քալաշյանի, պաշտպանության և ֆինանսների նախարարությունների ու Գրասենյակի այլ ներկայացուցիչների մասնակցությամբ տեղի ունեցած քննարկումների արդյունքում ձեռք է բերվել համաձայնություն՝ պաշտպանության նախարարության 2022 թվականի հաշվարկային բյուջեի և փաստացի ծախսերի տարբերության չափով 2023 թվականին ըստ անհրաժեշտության լրացման շուրջ՝ առանց 2023 թվականի համար նախատեսված հաշվարկային բյուջեի փոփոխությունների, սակայն ելակետային ընդունելով 2022 թվականի պաշտպանության նախարարության կողմից փաստացի կատարված ծախսերը:
Հիմք ընդունելով Հայաստանի Հանրապետության կառավարության 2014 թվականի հուլիսի 3-ի N 737-Ն որոշման 6-րդ կետն ու ՀՀ կառավարության 2022 թվականի սեպտեմբերի 29-ի նիստում հավանության արժանացած «Հայաստանի Հանրապետության 2023 թվականի պետական բյուջեի մասին¦ ՀՀ օրենքի նախագիծը, անհրաժեշտ է Հայաստանի Հանրապետության կառավարության 2014 թվականի հուլիսի 3-ի N 737-Ն որոշման N 4 (Հայաստանի Հանրապետության պաշտպանության նախարարության համակարգում քաղաքացիական աշխատանք կատարող և տեխնիկական սպասարկում իրականացնող անձանց լրավճարի առավելագույն չափերը) հավելվածում կատարել համապատասխան փոփոխություններ: 
2. Տվյալ բնագավառում իրականացվող քաղաքականությունը. ՀՀ զինված ուժերի կարիքների ապահովման գործընթացի իրականացումը:
3. Կարգավորման նպատակը և բնույթը. Որոշման նախագծով առաջարկվում է ՀՀ ՊՆ համակարգում քաղաքացիական աշխատանք կատարող և տեխնիկական սպասարկում իրականացնող անձանց լրավճարի առավելագույն ամսական նոր չափերի սահմանում՝ պետական պաշտոն և պետական ծառայության պաշտոն զբաղեցնող անձանց բազային աշխատավարձի 2023թ. հունվարի 1-ից սահմանվող նոր չափի (ըստ այդմ պաշտոնային նոր դրույքաչափի) ավելացման արդյունքում ստացվող լրացուցիչ գումարի չափով սահմանված առավելագույն լրավճարների չափերի նվազեցմամբ:
4. Նախագծի մշակման գործընթացում ներգրավված ինստիտուտները և անձիք. Նախագիծը մշակվել է ՀՀ պաշտպանության նախարարության կողմից: Հասարակությունը սույն որոշման նախագծմանը չի մասնակցել:
5. Ակնկալվող արդյունքը. Ապահովել «Հայաստանի Հանրապետության 2023 թվականի պետական բյուջեի մասին¦ ՀՀ օրենքի նախագծով նախատեսված պետական պաշտոն և պետական ծառայության պաշտոն զբաղեցնող անձանց բազային աշխատավարձի փոփոխությունը՝ առանց 2023 թվականի ՀՀ պաշտպանության նախարարության համար նախատեսված հաշվարկային բյուջեի փոփոխության:
6. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասելվիք փոփոխությունների մասին. Նախագծի ընդունումը ՀՀ պետական բյուջեի տարեկան եկամուտների և ծախսերի փոփոխությունների չի հանգեցնում:
	7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ. Որոշման նախագծի ընդունումը կապված չէ ռազմավարական կամ ոլորտային այլ փաստաթղթերի հետ:

1. Այլ իրավական ակտերում փոփոխություններ և (կամ) լրացումների անհրաժեշտությունը.
ՀՀ կառավարության որոշման նախագծի ընդունումն այլ իրավական ակտերում փոփոխություններ և լրացումներ կատարելու անհրաժեշտություն չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
ՀՀ կառավարության որոշման նախագծով կարգավորմանն առաջարկվող հարցերի մասով միջազգային պայմանագրերով պարտավորություններ չեն ստանձնվել: 

